
J.P.Galmond, danskur lögfræðingur, var lögmaður Björgólfsfeðganna í réttarhöldunum í Bravo-málinu. Galmond þessi hefur verið vændur um ýmislegt misjafnt, meðal annars hvítþvott á peningum í danska blaðinu Börsen árið 2007 og hefur hann verið gríðarlega umsvifamikill í Rússlandi á liðnum árum, en Daninn rekur lögmannsstofu þar sem og í nokkrum öðrum löndum.

Þetta er meðal þess sem kemur fram í annarri fréttaskýringu Halldórs Halldórssonar um viðskipti Ingimars Ingimarssonar og Björgólfsfeðga í helgarblaði DV. Greinarnar snúasta um deilur Ingimars og Björgólfsfeðga um eignarhaldið á BBP-verksmiðjunni í Pétursborg í Rússlandi. Málið fór fyrir dóm í Rússlandi og hér á landi.

Meðal annars hefur verið talið að Galmond leppi eignarhald á rússneska símafyrirtækinu Megafon, þriðja stærsta símafyrirtækinu í landinu, fyrir fyrrverandi síma- og samgögnuráðherra Rússlands, Leonid Reiman. Galmond þessi hefur jafnframt unnið mikið fyrir íslenska eignarhaldsfélagið Baug í gegnum árin, líkt og rakið hefur verið í Börsen.

Við flest réttarhöldin mætti fyrir hönd Björgólfsfeðga lögmaðurinn Sunne Thorson, danskur lögfræðingur, sem vann á lögmannsstofu landa Galmonds. Hann var um árabil grunaður um peningaþvætti, meðal annars í þágu Reimans. Reiman var vikið úr ráðherraembætti sínu fyrir rúmu ári vegna spillingar. Hann hefur notið verndar Vladimírs Pútins, allt frá því þeir störfuðu saman hjá hinu opinbera í Pétursborg auk þess sem þeir eru tengdir fjölskylduböndum.

Árið 2007 neyddist Galmond til að hætta að reka sjálfur lögmannsstofu sína, meðal annars vegna mikilla átaka um yfirráðin í Megafon. Reiman og Galmond eru samt enn taldir góðir vinir. Aðalástæðan fyrir brotthvarfi Galmonds úr fyrirtæki sínu er, að hann heyr harða baráttu við Mikail Friedman, einn ríkasta olígarkann í Rússlandi, um 25 prósent hlut í símafyrirtækinu Megafon.

